
[bookmark: _Toc76372778]1.1 ແນວຄວາມຄິດການນໍາໃຊ້ ICT ໃນການສຶກສາ 
ປັດຈຸບັນພັດທະນາການທາງເຕັກໂນໂລຊີຂໍ້ມູນຂ່າວສານມີຄວາມກ້າວໜ້າຂຶ້ນຢ່າງວ່ອງໄວ ແລະ ໄດ້ນຳມາປະຍຸກໃຊ້ໃນການປະຕິບັດໜ້າທີ່ວຽກງານຢ່າງກວ້າງຂວາງ, ຄອມພິວເຕີ ແລະ ອິນເທີເນັດໄດ້ເຂົ້າມາມີບົດບາດສໍາຄັນໃນຊີວິດປະຈຳວັນ ເພາະເຕັກໂນໂລຊີຄອມພິວເຕີ ແລະ ລະບົບສື່ສານໂທລະຄົມມະນາຄົມສາມາດປະມວນຜົນຂໍ້ມູນຂ່າວສານໄດ້ຢ່າງວ່ອງໄວ ແລະ ສື່ສານກັນໄດ້ສະດວກ, ເຕັກໂນໂລຊີດັ່ງກ່າວຈຶ່ງເອີ້ນວ່າ ICT (Information and Communication Technology) ໄອຊີທີມີບົດບາດຕໍ່ການສຶກສາຢ່າງຫຼວງຫຼາຍ ເຮັດໃຫ້ຜູ້ຮຽນ, ສະຖານສຶກສາ ແລະ ໜ່ວຍງານທາງການສຶກສາໄດ້ມີໂອກາດເຂົ້າເຖິງ ແລະ ໃຊ້ປະໂຫຍດຈາກເຕັກໂນໂລຊີຂໍ້ມູນຂ່າວສານ ແລະ ການສື່ສານ ເພື່ອການຮຽນຮູ້ຕະຫຼອດຊີວິດ, ການບໍລິຫານຈັດການ, ການວິໄຈ, ການພັດທະນາອາຊີບ, ການພັດທະນາຄຸນນະພາບຊີວິດໂດຍໄດ້ຮັບການບໍລິການຢ່າງທົ່ວເຖິງ, ເທົ່າທຽມ, ມີຄຸນນະພາບ ແລະ ປະສິດທິພາບ ນຳໄປສູ່ສັງຄົມແຫ່ງພູມປັນຍາ ແລະ ຮຽນຮູ້.
ສຳລັບລະບົບການສຶກສາ ການປະຍຸກໃຊ້ ICT ເຂົ້າໃນການຮຽນ-ການສອນຈະຊ່ວຍສົ່ງເສີມແນວຄວາມຄິດໃຫ້ຜູ້ຮຽນເປັນສູນກາງການຮຽນຮູ້ໄດ້ທຸກທີ່ທຸກເວລາ ແລະ ການຮຽນຮູ້ຕະຫຼອດຊີວິດ (Lifelong Learning) ໂດຍການປະຍຸກຈະຕ້ອງເກີດຂຶ້ນ ໃນສ່ວນຂອງສະຖາບັນການສຶກສາ ອາຈານ ແລະ ນັກສຶກສາຈະຕ້ອງໄດ້ປັບປ່ຽນແນວຄິດຈາກການສອນແບບປ້ອນຂໍ້ມູນໃຫ້ຜູ້ຮຽນຢ່າງດຽວ ມາເປັນການສອນແບບໃຫ້ເກີດການຮຽນຮູ້ຢ່າງແທ້ຈິງ ໂດຍນຳເຄື່ອງມືດ້ານ ICT ມາປະຍຸກໃຊ້ຢ່າງມີປະສິດທິພາບ.
[bookmark: _Toc76372779]1.2 ຄວາມຕ້ອງການ ແລະ ຄວາມສໍາຄັນຂອງ ICT ໃນການສຶກສາ 
ໂດຍຄວາມເປັນຈິງແລ້ວພວກເຮົາໄດ້ນໍາໃຊ້ ICT ເຂົ້າໃນການຈັດການຮຽນ-ການສອນມາດົນນານແລ້ວ ພຽງແຕ່ຍັງໃຊ້ຮູບແບບເດີມ ເຊິ່ງຖ້າມີການພັດທະນາໂດຍໃຊ້ເຕັກໂນໂລຊີທີ່ກ່ຽວຂ້ອງຕັ້ງແຕ່ການຮວບຮວມ, ຈັດເກັບຂໍ້ມູນ, ການປະມວນຜົນ, ການພິມ, ການສ້າງຜົນງານ, ການສື່ສານຂໍ້ມູນ ແລະ ອື່ນໆ... ເຊິ່ງລວມໄປເຖິງການໃຫ້ບໍລິການ, ການໃຊ້ ແລະ ການເບິ່ງແຍງຂໍ້ມູນ ຈະເຮັດໃຫ້ການຈັດການຮຽນ-ການສອນມີປະສິດທິພາບຫຼາຍຂຶ້ນ, ຜູ້ຮຽນສາມາດຄົ້ນຄວ້າຫາຄວາມຮູ້ຈາກແຫຼ່ງຄວາມຮູ້ທີ່ຫຼາກຫຼາຍຍິ່ງຂຶ້ນ.
ICT ໝາຍເຖິງການນຳເຕັກໂນໂລຊີດີຈີຕອນເຄື່ອງມືສື່ສານ ຫຼື ເຄືອຄ່າຍຄອມພິວເຕີມາໃຊ້ໃນການເຂົ້າເຖິງການຈັດການ, ການປະເມີນຜົນ ແລະ ສ້າງຂໍ້ມູນ, ປັດຈຸບັນການນໍາໃຊ້ ICT ແມ່ນມີບົດບາດຫຼາຍໃນວຽກງານການສຶກສາ ໂດຍສະເພາະແມານເຕັກໂນໂລຊີທາງດ້ານຄອມພິວເຕີ ແລະ ການສື່ສານ ເຊິ່ງແມ່ນການນຳເອົາຄອມພິວເຕີ ແລະ ອິນເຕີເນັດມາໃຊ້ໃນການຈັດການຮຽນ-ການສອນ ເຮັດໃຫ້ຜູ້ຮຽນເກີດການຮຽນຮູ້ໄດ້ດີ ແລະ ຈຸດສໍາຄັນທີ່ຈະຕ້ອງຈົດຈຳກ່ຽວກັບຄວາມສໍາຄັນຂອງ ICT ໃນການສຶກສາຄື:                      
1)  E-learning ຫຼື ການຮຽນຮູ້ອອນລາຍ: ການທີ່ນຳເອົາ ICT ເຂົ້າມາໃຊ້ໃນການສຶກສາແມ່ນ ເຮັດໃຫ້ເກີດມີການຮຽນຮູ້ສິ່ງໃໝ່ໆສໍາລັບຄູສອນ ແລະ ຜູ້ຮຽນ, ການຮຽນຮູ້ທາງອີເລັກໂຕນິກ ແລະ ການຮຽນຮູ້ຜ່ານທາງອອນລາຍກຳລັງໄດ້ຮັບຄວາມນິຍົມຫຼາຍຂຶ້ນ ແລະ ດ້ວຍເຫດການຕ່າງໆທີ່ບໍ່ເຄີຍເກີດຂຶ້ນມາກ່ອນໃນຊີວິດຂອງເຮົາ ເພາະ 
ການຮຽນຮູ້ອອນລາຍໄດ້ເປີດໂອກາດໃຫ້ຜູ້ຮຽນເຂົ້າເຖິງຂໍ້ມູນຂ່າວສານທີ່ກ້ວາງຂວາງໄດ້ທຸກທີ່ທຸກເວລາ.
2) ICT ນຳຜົນໄດ້ຮັບມາສູ່ຜູ້ຮຽນ: ຜົນທີ່ໄດ້ໃນການນຳ ICT ເຂົ້າໃຊ້ໃນການສຶກສາແມ່ນເຮັດໃຫ້ຜູ້ຮຽນໃນຫ້ອງທຸກຄົນ ສາມາດຮຽນຮູ້ໄດ້ຈາກເນື້ອໃນຫຼັກສູດ, ຜູ້ຮຽນທີ່ມີຄວາມຮູ້ພິເສດຈະບໍ່ເສຍປຽບອີກ ເນື່ອງຈາກທຸກຄົນສາມາດເຂົ້າເຖິງສື່ທີ່ຈຳເປັນໄດ້ ແລະ ຜູ້ຮຽນສາມາດໃຊ້ເຄື່ອງມື ICT ທີ່ພິເສດເພື່ອຫາປະໂຫຍດສໍາລັບຄວາມຕ້ອງການດ້ານການສຶກສາຂອງຕົນໄດ້.
3) ICT ສົ່ງເສີມທັກສະການຄິດລະດັບສູງ: ໜຶ່ງໃນທັກສະທີ່ສໍາຄັນ ສໍາລັບສະຕະວັດທີ 21 ເຊິ່ງປະກອບມີການປະເມີນຜົນ, ການວາງແຜນ, ການຕິດຕາມກວດກາ ແລະ ການໄຕ່ຕອງເພື່ອການສ້າງສື່. ການນຳ ໃຊ້ ICT ຢ່າງມີປະສິດທິຜົນໃນການສຶກສາຮຽກຮ້ອງໃຫ້ມີທັກສະເຊັ່ນ: ການອະທິບາຍ ແລະ ການໃຫ້ເຫດຜົນ, ໃນການນໍາໃຊ້ ICT ເຂົ້າໃນການແກ້ບັນຫາຜູ້ຮຽນຕ້ອງຮູ້ຈັກອະພິປາຍ, ທົດສອບ ແລະ ຄາດເດົາກົນລະຍຸດຕ່າງໆເພື່ອໃຊ້.
4) ICT ຊ່ວຍເພີ່ມການຮຽນຮູ້: ເປັນທີ່ຮູ້ກັນດີໃນປັດຈຸບັນການໃຊ້ ICT ເພີ່ມຄຸນຄ່າໃຫ້ກັບບາງຫຼັກສູດເຊັ່ນ: ການອ່ານອອກຂຽນໄດ້ ແລະ ຄຳນວນເປັນຕົ້ນ.
5) ການໃຊ້ ICT ເພື່ອສົ່ງເສີມການເຮັດວຽກຮ່ວມກັນ: ທ່ານພຽງແຕ່ໃຊ້ຄອມພິວເຕີ ໃນຫ້ອງຮຽນເພື່ອຈະໄດ້ເຂົ້າໃຈວິທີການເຮັດວຽກ, ໂດຍທຳມະຊາດຈະຕ້ອງມີການລວມຕົວກັນ, ເຕົ້າໂຮມກັນ ເຊິ່ງກຸ່ມຄົນດັ່ງກ່າວສາມາດສົນທະນາ ປຶກສາຫາລືໃນສິ່ງທີ່ເຂົາເຈົ້າກຳລັງເຮັດ ແລະ ICT ເປັນສ່ອງທາງໜຶ່ງທີ່ເປີດກວ້າງໃຫ້ແກ່ການສື່ສານ ເຊິ່ງນຳໄປສູ່ການພັດທະນາ ແລະ ເຮັດວຽກຮ່ວມກັນໄດ້.
6) ການນໍາໃຊ້ ICT ກະຕຸ້ນການຮຽນຮູ້: ຄວາມຕ້ອງການຂອງສັງຄົມ ສໍາລັບເຕັກໂນໂລຊີໃໝ່ບໍ່ລະຖິ້ມຜູ້ຮຽນ ແລະ ຄວາມຕ້ອງການຂອງຜູ້ຮຽນແຕ່ຢ່າງໃດ. ຜູ້ຮຽນສ່ວນໃຫຍ່ແມ່ນຫຼົງໄຫຼ ແລະ ມີຄວາມສົນໃຈກ່ຽວກັບເຕັກໂນໂລຊີ ເພາະມັນໄດ້ສົ່ງເສີມ ແລະ ກະຕຸ້ນໃຫ້ພວກເຂົາຮຽນຮູ້ໃນຫ້ອງຮຽນ ແລະ ນອກຫ້ອງຮຽນໄດ້.
7) ການນໍາໃຊ້ ICT ຊ່ວຍໃຫ້ການຈັດການຮຽ-ການສອນແຕກຕ່າງຢ່າງມີປະສິດທິພາບ: ພວກເຮົາທຸກຄົນຮຽນຮູ້ແຕກຕ່າງກັນໃນອັດຕາ, ຮູບແບບ ແລະ ເຕັກໂນໂລຢີທີ່ແຕກຕ່າງກັນຈະເຮັດໃຫ້ໂອກາດທີ່ຈະມີປະສິດທິພາບທາງການຮຽນຮູ້ເກີດຂຶ້ນຢ່າງຫຼວງຫຼາຍ.
8) ການເຊື່ອມໂຍງ ICT ແມ່ນພາກສ່ວນຫຼັກຂອງຫຼັກສູດແຫ່ງຊາດ: ການລວມເອົາເຕັກໂນໂລຊີດີຈີຕອນ ຫຼື ICT ແມ່ນສ່ວນໜຶ່ງທີ່ສໍາຄັນຂອງຫຼັກສູດການສອນ ແລະ ນີ້ແມ່ນທ່າອ່ຽງທີ່ຫຼາຍປະເທດ ກຳລັງປະຕິບັດ ແລະ ເຫັນໄດ້ເຖິງຄວາມສໍາຄັນຂອງ ICT ໃນການສຶກສາ.
[bookmark: _Toc76372780]1.3 ຈຸດປະສົງຂອງການນໍາໃຊ້ ICT ໃນການສຶກສາ
- ເພື່ອເປັນເຄື່ອງມືເພີ່ມຄຸນນະພາບຂອງການສອນ
- ເພື່ອເປັນເຄື່ອງມືໃນການຕິດຕໍ່ສື່ສານ
- ຊ່ວຍໃນການຮຽນແບບຮ່ວມມືຂອງຜູ້ຮຽນ ແລະ ໂຮງຮຽນອື່ນ
- ເພື່ອເປັນການເຮັດວຽກຮ່ວມກັນກັບຜູ້ສອນ
- ເພື່ອເຮັດໃຫ້ຜູ້ຮຽນເລືອກຮຽນເວລາໃດກໍ່ໄດ້
- ເພື່ອເປັນເຄື່ອງມືຖ່າຍທອດການສອນຂອງຄູໃນລາຍວິຊາຕ່າງໆເພື່ອຊ່ວຍໃຫ້ຜູ້ຮຽນໄດ້ຮັບຂໍ້ມູນຂ່າວສານ
- ເພື່ອໃຊ້ເປັນເຄື່ອງມືສ້າງຜົນງານຂອງຜູ້ຮຽນ ເປັນການພັດທະນາທັກສະດ້ານເຕັກໂນໂລຊີທີ່ສອດຄ່ອງກັບລາຍວິຊາໃນຫຼັກສູດ.
[bookmark: _Toc76372781]1.4 ຜົນປະໂຫຍດຂອງການນໍາໃຊ້ ICT ໃນການສຶກສາ
- ອຳນວຍຄວາມສະດວກ, ວ່ອງໄວ ແລະ ຫຼຸດຜ່ອນຂະບວນການເຮັດວຽກ
- ຫຼຸດຈໍານວນຜູ້ເຮັດວຽກລົງ ແລະ ປະຍັດຄ່າໃຊ້ຈ່າຍ
- ຫຼຸດຂໍ້ຜິດພາດທີ່ເກີດຂຶ້ນ ແລະ ມີຄວາມໂປ່ງໃສຫຼາຍຂຶ້ນ
- ການເຮັດວຽກມີຄວາມເປັນລະບົບຫຼາຍຂຶ້ນ.
ການນໍາໃຊ້ ICT ເຂົ້າໃນການຮຽນຈະເກີດປະໂຫຍດກໍ່ຕໍ່ເມື່ອ:
- ຜູ້ຮຽນຕ້ອງມີທັກສະພື້ນຖານການນໍາໃຊ້ ICT ການຮຽນຮູ້
- ຫຼັກສູດຕ້ອງມີ ICT ເພີ່ມເຂົ້າໃນກິດຈະກຳການຮຽນລາຍວິຊາ
- ຜູ້ສອນຕ້ອງມີທັກສະພື້ນຖານ ແລະ ສາມາດນໍາໃຊ້ ICT ເຂົ້າໃນການສອນ 
- ສຳລັບເຕັກໂນໂລຊີຕ້ອງເລືອກໃຫ້ຖືກຕ້ອງ ແລະ ເໝາະສົມ.
[bookmark: _Toc76372782]1.5 ເຕັກໂນໂລຊີ ແລະ ການສອນ
ປັດຈຸບັນທົ່ວໂລກໃຫ້ຄວາມສໍາຄັນກັບການລົງທຶນທາງເຕັກໂນໂລຊີຂໍ້ມູນຂ່າວສານ ແລະ ການສື່ສານ (Information and Communication Technology : ICT) ເພື່ອນຳມາໃຊ້ເປັນເຄື່ອງມືໃນການພັດທະນາປະເທດບໍ່ວ່າຈະເປັນທາງດ້ານເສດຖະກິດ, ສັງຄົມ ແລະ ການສຶກສາ ຈົນເກີດພາບຄວາມແຕກຕ່າງລະຫວ່າງປະເທດທີ່ມີຄວາມພ້ອມທາງດ້ານ ICT ກັບປະເທດທີ່ຂາດແຄນທີ່ເອີ້ນວ່າ Digital Divide ໃນຂະນະດຽວກັນບັນດາປະເທດທົ່ວໂລກຕ່າງກໍ່ເນັ້ນໃສ່ການສ້າງສັງຄົມທີ່ໃຊ້ຄວາມຮູ້ເປັນຖານ (Knowledge Based Society) ຈົນເກີດພາບຄວາມແຕກຕ່າງລະຫວ່າງສັງຄົມທີ່ສົມບູນດ້ວຍຄວາມຮູ້ກັບສັງຄົມທີ່ດ້ອຍຄວາມຮູ້ທີ່ເອີ້ນກັນວ່າ Knowledge Divide ໃນຍຸກຂອງການປະຕິຮູບການສຶກສາ ເຮົາເລັ່ງພັດທະນາການສຶກສາ ໃຫ້ການສຶກສາໄປພັດທະນາຄຸນນະພາບຂອງຄົນ ເພື່ອໃຫ້ຄົນໄປຊ່ວຍພັດທະນາປະເທດ. ສະນັ້ນ, ເຕັກໂນໂລຊີຂໍ້ມູນຂ່າວສານ ແລະ ການສື່ສານ ຈຶ່ງເປັນເຄື່ອງມືທີ່ມີອານຸພາບສູງໃນການຊ່ວຍເພີ່ມປະສິດທິພາບຂອງການຈັດການສຶກສາ ເຊັ່ນ: ຊ່ວຍນຳການສຶກສາໃຫ້ເຂົ້າເຖິງຊຸມຊົນ, ສົ່ງເສີມການຮຽນຮູ້ຕໍ່ເນື່ອງນອກລະບົບໂຮງຮຽນ ແລະ ການຮຽນຮູ້ຕາມອັດຖະຍາໄສ, ຊ່ວຍໃນການຈັດການກັບຂໍ້ມູນຂ່າວສານເພື່ອການບໍລິຫານ, ຊ່ວຍເພີ່ມຄວາມວ່ອງໄວ ແລະ ຄວາມແນ່ນອນໃນການວິເຄາະຂໍ້ມູນ, ການເກັບຮັກສາ ແລະ ການເອີ້ນໃຊ້ຂໍ້ມູນຕ່າງໆ.
[bookmark: _Toc76372783]1.5.1 ເຕັກໂນໂລຊີ ແລະ ການຮຽນ - ການສອນທີ່ຕິດພັນກັບການຮຽນ - ການສອນມີ 3 ລັກສະນະຄື: 
1) ການຮຽນຮູ້ກ່ຽວກັບເຕັກໂນໂລຊີ (Learning about Technology)
- ໝາຍເຖິງການຮຽນຮູ້ກ່ຽວກັບລະບົບການເຮັດວຽກຂອງຄອມພິວເຕີ, ສ້າງລະບົບຂໍ້ມູນຂ່າວສານເປັນ, ສື່ສານຂໍ້ມູນທາງໄກຜ່ານ Email ແລະ Internet ໄດ້ເປັນຕົ້ນ.
2) ການຮຽນຮູ້ໂດຍໃຊ້ເຕັກໂນໂລຊີ (Learning by Technology) 
- ໝາຍເຖິງການຮຽນຮູ້ຄວາມຮູ້ໃໝ່ໆ ແລະ ເຝິກຄວາມສາມາດ, ທັກສະບາງປະການໂດຍໃຊ້ສື່ເຕັກໂນໂລຊີເຊັ່ນ: CAI, ຮຽນຮູ້ສິ່ງໃໝ່ໆທາງໂທລະສັບສົ່ງຜ່ານດາວທຽມ, ການຄົ້ນຄວ້າເລື່ອງທີ່ສົນໃຈຜ່ານ Internet.
3) ການຮຽນຮູ້ໄປກັບເຕັກໂນໂລຊີ (Learning with Technology)
- ໝາຍເຖິງການຮຽນຮູ້ດ້ວຍລະບົບການສື່ສານ 2 ທາງ (Interactive) ທີ່ມີລະບົບການຕອບໂຕ້ກັນເຊັ່ນ: ການເຝິກທັກສະການແກ້ບັນຫາດ້ວຍເຫດການຈຳລອງ (Simulation).
[bookmark: _Toc76372784]1.5.2 ແນວຄິດໃນການເພີ່ມຄຸນຄ່າຂອງເຕັກໂນໂລຊີຊ່ວຍການຮຽນຮູ້
1) ການໃຊ້ເຕັກໂນໂລຊີພັດທະນາຂະບວນການທາງປັນຍາ
ລະບົບຄອມພິວເຕີທີ່ຈະຊ່ວຍພັດທະນາໃຫ້ຜູ້ຮຽນໃຫ້ມີຄວາມສະຫຼາດໃນຂະບວນການທາງປັນຍາ ໂດຍຄູອາດຈັດຂໍ້ມູນໃນເລື່ອງຕ່າງໆໃນວິຊາທີ່ສອນ ໃຫ້ຜູ້ຮຽນເຝິກຮັບຮູ້, ສະແຫວງຫາຂໍ້ມູນ, ນຳມາວິເຄາະພ້ອມທັງກຳນົດຄວາມຄິດລວມຍອດ ແລະ ໃຊ້ຄອມພິວເຕີຊ່ວຍສະແດງແຜນຜັງຄວາມຄິດລວມຍອດ (ConceptMap) ເຊື່ອມໂຍງກົດເກນ, ຫຼັກການ ເຊິ່ງຜູ້ສອນສາມາດຈັດສະຖານະການໃຫ້ຜູ້ຮຽນເຝິກການນຳເອົາກົດເກນ, ຫຼັກການໄປປະຍຸກໃຊ້ ຈົນສາມາດສະຫຼຸບເປັນຄັງຄວາມຮູ້ຢ່າງມີເຫດຜົນ ບັນທຶກສະສົມໄວ້ເປັນຄັງຄວາມຮູ້ຂອງຜູ້ຮຽນຕໍ່ໄປ.
2) ການໃຊ້ເຕັກໂນໂລຊີພັດທະນາຄວາມສາມາດໃນການແກ້ບັນຫາ
ການຮຽນຮູ້ທີ່ເນັ້ນຜູ້ຮຽນເປັນສູນກາງ ສາມາດອອກແບບແຜນການຮຽນ-ການສອນໃຫ້ຜູ້ຮຽນມີໂອກາດເຮັດກິດຈະກຳສະແຫວງຫາຄວາມຮູ້ຕາມຫຼັກສູດເພື່ອແກ້ບັນຫາ ການຮຽນຮູ້ລັກສະນະນີ້ຈະເລີ່ມຕົ້ນດ້ວຍ ການກຳນົດເລື່ອງ ແລະ ຕາມດ້ວຍການວາງແຜນກຳນົດຂໍ້ມູນ ຫຼື ເນື້ອໃນທີ່ຕ້ອງການ ຜູ້ສອນອາດຈັດບັນຊີສະແດງແຫຼ່ງຂໍ້ມູນ ບໍ່ວ່າຈະເປັນເອກະສານ, ສິ່ງພິມ ແລະ ເວັບຕ່າງໆ ເຮັດໃຫ້ຜູ້ຮຽນສະແຫວງຫາຂໍ້ມູນໂດຍຜ່ານການວິເຄາະ, ສັງເຄາະມາເປັນຄຳຕອບ ແລະ ສ້າງເປັນຄັງຄວາມຮູ້ຕ່າງໆ ໂດຍໃຊ້ເຕັກໂນໂລຊີເປັນເຄື່ອງມືຊ່ວຍ ແລະ ຄູຊ່ວຍກຳກັບຜົນການຮຽນຮູ້ໃຫ້ເປັນໄປຕາມມາດຕະຖານຄຸນນະພາບທີ່ຕ້ອງການ.
[bookmark: _Toc76372785]1.5.3 ປັດໄຈການສະໜັບສະໜູນການໃຊ້ເຕັກໂນໂລຊີການຮຽນ
ປັດໄຈພື້ນຖານຄືການສ້າງຄວາມພ້ອມຂອງເຄື່ອງມືອຸປະກອນຕ່າງໆໃຫ້ມີສະມັດຖະນະ ແລະ ຈຳນວນພຽງພໍຕໍ່ການໃຊ້ງານຂອງຜູ້ຮຽນ ລວມເຖິງການອຳນວຍຄວາມສະດວກໃຫ້ຜູ້ຮຽນສາມາດໃຊ້ເຕັກໂນໂລຊີໄດ້ຕະຫຼອດເວລາ ຈະເປັນປັດໄຈເບື້ອງຕົ້ນຂອງການສົ່ງເສີມການໃຊ້ເຕັກໂນໂລຊີເພື່ອການຮຽນຮູ້ ສິ່ງທີ່ຄວນເປັນປັດໄຈເພີ່ມເຕີມຄື: 
1) ຄູສ້າງໂອກາດໃນການໃຊ້ເຕັກໂນໂລຊີເພື່ອການຮຽນ
ໃນຂະບວນການຮຽນ-ການສອນຄູຕ້ອງສ້າງສິ່ງເອື້ອອຳນວຍຕໍ່ການເຮັດກິດຈະກຳປະກອບການຮຽນ ເປັນກິດຈະກຳທີ່ຕ້ອງໃຊ້ຂະບວນການສະແຫວງຫາຄວາມຮູ້ຈາກແຫຼ່ງຂໍ້ມູນຕ່າງໆ ບໍ່ວ່າຈາກການສັງເກດໃນສະຖານະ
ການຈິງ, ການທົດລອງ, ການຄົ້ນຄວ້າຈາກສື່ສິ່ງພິມ ແລະ ຈາກສື່ Electronic.
2) ຄູ ແລະ ຜູ້ຮຽນສ້າງລະບົບແຫຼ່ງຂໍ້ມູນ ແລະ ການຮຽນ
ປັດໄຈດ້ານແຫຼ່ງຂໍ້ມູນຂ່າວສານ (Information Sources) ເປັນຕົວເສີມທີ່ສຳຄັນຊ່ວຍເພີ່ມຄຸນຄ່າຂອງລະບົບເຕັກໂນໂລຊີເພື່ອການຮຽນ-ການສອນ, ຄູ ແລະ ຜູ້ຮຽນຄວນຊ່ວຍກັນສະແຫວງຫາແຫຼ່ງຂໍ້ມູນຂ່າວສານທີ່ມີເນື້ອໃນກົງກັບຫຼັກສູດທີ່ສອນ ຫຼື ສະໜອງຄວາມສົນໃຈຂອງຜູ້ຮຽນ.
3) ສະຖານສຶກສາຈັດສູນຂໍ້ມູນຂ່າວສານເພື່ອການຮຽນ
ສູນຂໍ້ມູນຂ່າວສານເພື່ອການຮຽນ ສົ່ງເສີມການໃຊ້ເຕັກໂນໂລຊີເພື່ອການຮຽນຮູ້ຂອງຄູ ແລະ ຜູ້ຮຽນ ເອີ້ນວ່າຫ້ອງສະໝຸດເໝືອນຈິງ (Virtual Library) ຫຼື ເອີ້ນວ່າ E-Library ຈະມີຄຸນປະໂຫຍດໃນການມີແຫຼ່ງຂໍ້ມູນຂ່າວສານເພື່ອການສຶກສາຄົ້ນຄວ້າວິທະຍາການສາຂາຕ່າງໆ.
4) ການບໍລິການຂອງໜ່ວຍງານກາງທາງເຕັກໂນໂລຊີຂໍ້ມູຂ່າວສານເພື່ອການຮຽນ
ໜ່ວຍງານກາງດ້ານເຕັກໂນໂລຊີຄວນສົ່ງເສີມການໃຊ້ເຕັກໂນໂລຊີຂອງສະຖານສຶກສາດ້ວຍການບໍລິການດ້ານຂໍ້ມູນຂ່າວສານ.
[bookmark: _Toc76372786]1.6 ເຕັກໂນໂລຊີການສື່ສານ ແລະ ຂໍ້ມູນຂ່າວສານ 
[bookmark: _Toc76372787]1.6.1 ເຕັກໂນໂລຊີການສື່ສານ (Communication Technology)
1) ຄວາມໝາຍ
ການສື່ສານ ຫຼື ການສື່ຄວາມໝາຍ (Communication) ເປັນຄຳທີ່ມີຮາກສັບມາຈາກພາສາລາຕິນວ່າ “Communius” ໝາຍເຖິງ “ພ້ອມກັນ” ຫຼື “ຮ່ວມກັນ” (Common) ໝາຍຄວາມວ່າ ເມື່ອມີການສື່ສານລະຫວ່າງກັນເກີດຂຶ້ນ ຄົນເຮົາພະຍາຍາມທີ່ຈະສ້າງ (ຄວາມພ້ອມພຽງກັນ ຫຼື ຄວາມຮ່ວມມືກັນ) ບໍ່ວ່າຈະເປັນທາງດ້ານຄວາມຄິດ, ເຫດການ, ທັດສະນະຄະຕິ... ກັບບຸກຄົນທີ່ເຮົາກຳລັງສື່ສານຢູ່ນັ້ນ ດັ່ງນັ້ນ, ການສື່ສານຈຶ່ງໝາຍເຖິງການຖ່າຍທອດເລື່ອງລາວ, ການແລກປ່ຽນຄວາມຄິດເຫັນ, ການສະແດງອອກຂອງຄວາມຄິດ ແລະ ຄວາມຮູ້ສຶກລວມໄປເຖິງ “ລະບົບ” ເຊັ່ນ: ລະບົບໂທລະສັບ ເພື່ອການຕິດຕໍ່ສື່ສານຂໍ້ມູນເຊິ່ງກັນ ແລະ ກັນ, ນອກຈາກນີ້ການສື່ສານຍັງເປັນການປະຕິສຳພັນຂອງບຸກຄົນໂຕ້ຕອບກັນໂດຍຜ່ານທາງຂໍ້ມູນຂ່າວສານ, ສັນຍາລັກຕະຫຼອດຈົນຮອດເຄື່ອງໝາຍຕ່າງໆ. 
ເຕັກໂນໂລຊີ ມີຄວາມໝາຍຂ້ອນຂ້າງກວ້າງ ໂດຍທົ່ວໄປໝາຍເຖິງສິ່ງທີ່ມະນຸດໄດ້ພັດທະນາຂຶ້ນເພື່ອຊ່ວຍໃນການເຮັດວຽກ ຫຼື ແກ້ໄຂບັນຫາຕ່າງໆເຊັ່ນ: ອຸປະກອນ, ເຄື່ອງມື, ເຄື່ອງຈັກ, ວັດສະດຸ ລວມໄປເຖິງສິ່ງທີ່ບໍ່ສາມາດຈັບຕ້ອງໄດ້ເຊັ່ນ ຂະບວນການຕ່າງໆ, ເຕັກໂນໂລຊີເປັນການປະຍຸກຄວາມຮູ້ທາງດ້ານວິທະຍາສາດມາໃຊ້ ເພື່ອກໍ່ໃຫ້ເກີດປະໂຫຍດໃນທາງປະຕິບັດ, ເຕັກໂນໂລຊີນຳເອົາຄວາມຮູ້ທາງວິທະຍາສາດມາປະດິດສິ່ງຂອງຕ່າງໆເພື່ອໃຫ້ເກີດປະໂຫຍດສູງສຸດແກ່ມວນມະນຸດ.
ຊີວິດຂອງມະນຸດມາເປັນເວລາຍາວນານ ເປັນສິ່ງທີ່ມະນຸດໄດ້ແກ້ໄຂບັນຫາຂັ້ນພື້ນຖານໃນການດຳລົງຊີວິດເຊັ່ນ: ການເພາະປູກທີ່ຢູ່ອາໄສ, ເຄື່ອງນຸ່ງຮົ່ມ, ຢາຮັກສາໂລກ ໃນໄລຍະທຳອິດເຕັກໂນໂລຊີທີ່ນຳມາໃຊ້ເປັນເຕັກໂນໂລຊີພື້ນຖານບໍ່ສະລັບຊັບຊ້ອນເໝືອນກັບປັດຈຸບັນ, ການເພີ່ມຂອງປະຊາກອນ ແລະ ຂໍ້ຈຳກັດດ້ານຊັບພະຍາກອນທຳມະຊາດ ລວມເຖິງມີການພັດທະນາຄວາມສຳພັນກັບຕ່າງປະເທດເປັນປັດໄຈດ້ານຄວາມສໍາຄັນໃນການນຳ ແລະ ພັດທະນາເຕັກໂນໂລຊີມາໃຊ້ຫຼາຍຂຶ້ນ, ເຕັກໂນໂລຊີວິທະຍາສາດກັບເຕັກໂນໂລຊີມີຄວາມສຳພັນກັນຫຼາຍຈົນເກີດເປັນພື້ນຖານທາງວິທະຍາສາດຮອງຮັບຂອງປະເທດຕາເວັນຕົກ ແລະ ໄດ້ສຶກສາຄົ້ນຄວ້າທິດສະດີທາງວິທະຍາສາດຢ່າງຕໍ່ເນື່ອງ ເຮັດໃຫ້ການພັດທະນາເຕັກໂນໂລຊີຈະເລີນກ້າວໜ້າ, ເປັນຄວາມຮູ້ທີ່ເກີດຈາກປະກົດການທາງທຳມະຊາດ ໂດຍຫຼັກສໍາຄັນແມ່ນ ຄວາມຮູ້ທາງວິທະຍາສາດຄືການພະຍາຍາມທີ່ອະທິບາຍວ່າເປັນຫຍັງຈຶ່ງເກີດປະກົດການແບບນັ້ນເຊັ່ນ: ນັກຟີຊິກອະທິບາຍວ່າ ເມື່ອຂົດລວດຕັດສະໜາມແມ່ເລັກຈະໄດ້ກະແສໄຟຟ້າ ແລະ ນ້ຳເກີດຈາກໄຮໂດຼເຈນປະສົມກັບອອກຊີເຈນເປັນຕົ້ນ.
ເຕັກໂນໂລຊີການສື່ສານ ຈຶ່ງໝາຍເຖິງສິ່ງທີ່ມະນຸດພັດທະນາຂຶ້ນເພື່ອໃຊ້ໃນການສື່ສານເຊິ່ງກັນ ແລະ ກັນ ໂດຍໃຊ້ການຖ່າຍທອດ, ຮັບຮູ້ຂໍ້ມູນຂ່າວສານຮ່ວມກັນຜ່ານເຄື່ອງມືເຫຼົ່ານັ້ນ ເຊິ່ງບໍ່ຈຳເປັນຕ້ອງເປັນເຄື່ອງມື, ອຸປະກອນ, ເຄື່ອງຈັກ, ວັດຖຸພຽງຢ່າງດຽວ ອາດຈະລວມໄປເຖິງຂະບວນການຕ່າງໆທີ່ເກີດຈາກການປະຍຸກທາງວິທະຍາສາດອີກດ້ວຍ. ການສື່ສານມີການພັດທະນາເລື້ອຍໆຈາກພູມປັນຍາທ້ອງຖິ່ນ ໄປສູ່ເຕັກໂນໂລຊີການສື່ສານໃນປັດຈຸບັນເຊິ່ງມີປະສິດທິພາບຫຼາຍຂຶ້ນ ແລະ ແນວໂນ້ມການພັດທະນາເຕັກໂນໂລຊີການສື່ສານຈະຂະຫຍາຍອອກໄປເລື້ອຍໆເປັນເຄືອຂ່າຍການສື່ສານທີ່ບໍ່ມີສາຍ, ເຕັກໂນໂລຊີການສື່ສານ ຄືເຕັກໂນໂລຊີດິຈິຕອຮປະເພດໜຶ່ງໄດ້ພັດທະນາຕົວເອງເພື່ອອຳນວຍຕໍ່ການບໍລິຫານ ການສື່ສານ ຫຼື ການຂົນສົ່ງຂໍ້ມູນຂ່າວສານ.
ເຕັກໂນໂລຊີການສື່ສານ ບໍ່ວ່າຈະເປັນທາງດ້ານພາບ, ສຽງ, ຂໍ້ຄວາມ ໄດ້ຮັບການພັດທະນາຈາກມະນຸດສາມາດເຊື່ອມໂຍງຕິດຕໍ່ກັນໄດ້ຢ່າງສະດວກວ່ອງໄວ ແລະ ເປັນເຄືອຂ່າຍຕິດຕໍ່ສື່ສານກັນໄດ້ທົ່ວໂລກ ເປັນຍຸກຂອງຂໍ້ມູນຂ່າວສານ ແລະ ເປັນສັງຄົມຂໍ້ມູນຂ່າວສານ ທີ່ນັບມື້ນັບມີອັດຕາການເຕີບໃຫຍ່ຂະຫຍາຍຕົວຂຶ້ນບໍ່ວ່າຈະເປັນທາງດ້ານຂະໜາດ ແລະ ປະລິມານຂໍ້ມູນຂ່າວສານທີ່ໄຫຼວຽນຢູ່ໃນສັງຄົມ.
ເຕັກໂນໂລຊີການສື່ສານມີ 4 ກຸ່ມຄື:
1) ເຕັກໂນໂລຊີການເຜີຍແຜ່ພາບ ແລະ ສຽງ (Broadcast and Motion Picture Technology)
2) ເຕັກໂນໂລຊີການພິມ (Print and Publishing Technology)
3) ເຕັກໂນໂລຊີຄອມພິວເຕີ (Computer Technology)
4) ເຕັກໂນໂລຊີສື່ສານໂທລະຄົມມະນາຄົມ (Telecommunication Technology)
ບົດບາດຂອງເຕັກໂນໂລຊີການສື່ສານໃນປັດຈຸບັນເຊັ່ນ: ຄອມພິວເຕີ, ດາວທຽມເພື່ອການສື່ສານ, ໂຄງຂ່າຍໂທລະສັບ, ອຸປະກອນ, ພາບ ແລະ ສຽງມີຜົນກະທົບຕໍ່ສື່ແບບດັ້ງເດີມ ເຊິ່ງໄດ້ແກ່: ໜັງສືພິມ, ນິຕະສານ, ວິທະຍຸກະຈາຍສຽງ, ວິທະຍຸໂທລະທັດ ເຮັດໃຫ້ເກີດສິ່ງທີ່ເອີ້ນວ່າ “ການປະຕິວັດແຫ່ງລະບົບຕົວເລກ” ເຮັດໃຫ້ຂໍ້ມູນຂ່າວສານບໍ່ວ່າຈະຢູ່ໃນລັກສະນະໃດເຊັ່ນ: ຂໍ້ຄວາມສຽງ, ພາບເຄື່ອນໄຫວ, ຮູບພາບ ຫຼື ຮູບແບບກຣາຟິກໄດ້ຮັບການປັບປ່ຽນໃຫ້ເປັນພາສານອີກຊະນິດໜຶ່ງເປັນຮູບແບບດຽວກັນທັງໝົດ ຄືສາມາດອ່ານ ແລະ ສົ່ງຜ່ານໄດ້ຢ່າງວ່ອງໄວດ້ວຍເຄື່ອງຄອມພິວເຕີ ແລະ ຍັງສາມາດນຳສະເໜີໃນລັກສະນະໃດກໍ່ໄດ້ຕາມຄວາມຕ້ອງການໃຊ້ງານຂອງຜູ້ໃຊ້ ການປ່ຽນແປງນີ້ເອີ້ນວ່າ: ການເຮັດໃຫ້ເປັນລະບົບຕົວເລກ (Digitization) ດ້ວຍລະບົບທີ່ມີການເຮັດໃຫ້ເປັນລະບົບຕົວເລກ ຈຶ່ງເປັນປັດໄຈສໍາຄັນປະການໜຶ່ງທີ່ເຮັດໃຫ້ເກີດຊື່ໃໝ່ (New Media) ຂຶ້ນ ເປັນສື່ທີ່ມີລັກສະນະກ່ຽວຂ້ອງກັບລະບົບຕົວເລກເຊັ່ນ: ເຄື່ອງຄອມພິວເຕີ, ການສະທ້ອນກັບ ຫຼື ອິນເຕີແອກທີຟ (Interative).
[bookmark: _Toc76372788]1.6.2 ປະເພດຂອງເຕັກໂນໂລຊີການສື່ສານ 
ຮູບແບບຂອງການສື່ສານແບ່ງອອກເປັນ 2 ປະເພດຄື:
1) ການສື່ສານທາງດຽວ (One-Way Communication) ເປັນການສົ່ງຂ່າວສານ ຫຼື ການສື່ຄວາມໝາຍໄປ
ຫາຜູ້ຮັບແຕ່ພຽງຝ່າຍດຽວ ໂດຍທີ່ຜູ້ຮັບບໍ່ສາມາດຕອບສະໜອງໄດ້ທັນທີ ແຕ່ອາດຈະຕອບສະໜອງກັບຫາຜູ້ສົ່ງພາຍຫຼັງໄດ້ ການສື່ສານໃນຮູບແບບນີ້ຈຶ່ງເປັນການເຮັດໃຫ້ຜູ້ຮັບບໍ່ສາມາດປະຕິສຳພັນກັນໄດ້ທັນທີ ຈຶ່ງມັກເປັນການສື່ສານໂດຍອາໄສສື່ມວນຊົນເຊັ່ນ: ການຟັງວິທະຍຸ ຫຼື ການຊົມໂທລະພາບເປັນຕົ້ນ.
2) ການສື່ສານສອງທາງ (Two-Way Communication) ເປັນການສື່ສານ ຫຼື ການສື່ຄວາມໝາຍທີ່ຜູ້ຮັບມີໂອກາດຕອບສະໜອງມາຫາຜູ້ສົ່ງໄດ້ທັນທີ ໂດຍທີ່ຜູ້ສົ່ງ ແລະ ຜູ້ຮັບອາດຈະຢູ່ຕໍ່ໜ້າກັນ ຫຼື ອາດຈະຢູ່ຄົນລະສະຖານທີກໍ່ໄດ້ ແຕ່ທັງສອງຝ່າຍຈະສາມາດໂຕ້ຕອບກັນໄປມາ ໂດຍທີ່ຕ່າງຝ່າຍຕ່າງປ່ຽນກັນເຮັດໜ້າທີ່ເປັນທັງຜູ້ສົ່ງ ແລະ ຜູ້ຮັບໃນເວລາດຽວກັນ.
[bookmark: _Toc76372789]1.6.3 ຂໍ້ມູນຂ່າວສານ  
 ຂໍ້ມູນຂ່າວສານເກີດຈາກການນໍາຂໍ້ມູນມາຜ່ານການປະມວນຜົນ ດັ່ງນັ້ນ, ຄໍາວ່າຂໍ້ມູນ ແລະ ຂໍ້ມູນຂ່າວສານຈຶ່ງມີຄວາມໝາຍແຕກຕ່າງກັນໂດຍທີ່ ຂໍ້ມູນ (Data) ມາຈາກພາສາລາຕິນວ່າ Datum ທີ່ໝາຍເຖິງຂໍ້ເທັດຈິງເຊິ່ງອາດຈະຢູ່ໃນຮູບແບບຂອງຂໍ້ຄວາມ, ຕົວເລກ ຫຼື ຮູບພາບ ແລະ ຖືວ່າເປັນຂໍ້ມູນດິບ (Raw Data) ທີ່ຖືກຮວບຮວມມາເພື່ອເຂົ້າສູ່ຂະບວນການປະມວນຜົນເປັນຂໍ້ມູນຂ່າວສານ ໃນຂະນະທີ່ຂໍ້ມູນຂ່າວສານ (Information) ໝາຍເຖິງຂໍ້ມູນທີ່ຜ່ານການປະມວນຜົນມາແລ້ວ ແລະ ນໍາໄປໃຊ້ປະໂຫຍດໄດ້, ​ໂດຍ​ຜູ້​ບໍລິຫານ​ສາມາດ​ນຳ​ຂໍ້​ມູນ​ຂ່າວສານ​ມາໃຊ້ປະ ກອບການຕັດສິນໃຈໃນສະຖານະການຕ່າງໆ ຕາມວັດຖຸປະສົງຂອງເລື່ອງນັ້ນໆໄດ້ທັນທີ ດັ່ງນັ້ນ, ຂໍ້ມູນຕ້ອງເກີດມາກ່ອນ ແຕ່ບໍ່ສາມາດນໍາມາໃຊ້ໃຫ້ເກີດປະໂຫຍດໄດ້ທັນທີ ຈຶ່ງຕ້ອງໄດ້ເກັບກໍາຮວບຮວມຂໍ້ມູນເຫຼົ່ານັ້ນ ມາຜ່ານຂະ ບວນການປະມວນຜົນຢ່າງມີລະບົບ ຈົນໄດ້ຜົນອອກມາເປັນຂໍ້ມູນຂ່າວສານໃນທີ່ສຸດ ແລະ ທັງສອງແມ່ນມີຄວາມສໍາພັນກັນຄືຂໍ້ມູນຂ່າວສານສາມາດນໍາມາໃຊ້ໃຫ້ເກີດປະໂຫຍດໄດ້ກໍ່ຕໍ່ເມື່ອຂໍ້ມູນທີ່ເປັນແຫຼ່ງຕົ້ນທາງນັ້ນມີຄວາມຖືກຕ້ອງ ແຕ່ຖ້າແຫຼ່ງຕົ້ນທາງເປັນຂໍ້ມູນທີ່ຜິດ ເມື່ອນໍາເຂົ້າສູ່ຂະບວນການປະມວນຜົນກໍ່ຍ່ອມເຮັດໃຫ້ໄດ້ຂໍ້ມູນຂ່າວສານທີ່ຜິດພາດ ດັ່ງປະໂຫຍກຄໍາເວົ້າທີ່ວ່າ Garbage In, Garbage out: GIGO ເຊິ່ງໝາຍຄວາມວ່າ ຫາກວ່າເຮົາປ້ອນຂີ້ເຫຍື້ອເຂົ້າໄປ ຜົນລັບທີ່ໄດ້ກໍ່ຈະໄດ້ຂີ້ເຫຍື້ອຄືກັນ.
[bookmark: _Toc76372790]1.7 ທ່າອ່ຽງໃນການນໍາໃຊ້ ICT ໃນການສຶກສາ 
ສືບເນື່ອງມາຈາກ ການເຂົ້າເຖິງເນື້ອໃນຄວາມຮູ້ມີລັກສະນະເປີດ (Open Education Resource) ເຂົ້າເຖິງໄດ້ງ່າຍ ຍິ່ງໄປກວ່ານັ້ນ ໃນຍຸກຂອງ ສະມາທໂຟນ Mobile Education ການເຂົ້າເຖິງຂໍ້ມູນມີຄວາມສະດວກຍິ່ງຂຶ້ນ, ການສະແຫວງຫາຄວາມຮູ້ຈຶ່ງເຮັດໄດ້ຢ່າງວ່ອງໄວ, ເຍົາວະຊົນ, ນັກຮຽນ, ນັກສຶກສາຍຸກໃໝ່ມີລັກສະນະຄືກັບ Digital native ແລະ ສໍາລັບການຈັດການຮຽນ-ການສອນໃນຮູບແບບເກົ່າໃນຫ້ອງຮຽນ ທີ່ຈື່ຈຳເອົາເນື້ອໃນຕາມແຜນການສອນຕາມກອບຂອງຫຼັກສູດ ຫຼື ການແກ້ໂຈດບົດທົດສອບຕ່າງໆແບບເດີມຈຶ່ງບໍ່ເໝາະສົມກັບການສຶກສາຍຸກໃໝ່, ເຊິ່ງການສຶກສາຍຸກໃໝ່ (Next Generation Education) ຕ້ອງເນັ້ນສະແຫວງຫາຄວາມຮູ້ໄດ້ເອງຢ່າງທ້າທາຍ, ສ້າງສັນຄວາມຮູ້ໃໝ່ຕໍ່ຍອດຄວາມຮູ້ເດີມ, ຄິດ ແລະ ປະຍຸກໃຊ້ຄວາມຮູ້ໃຫ້ເກີດປະໂຫຍດໄດ້ ເໝາະກັບຕົນເອງ, ສັງຄົມຕາມສະຖານະການ.
ການຈັດການສຶກສາຍຸກໃໝ່ຕ້ອງໃຊ້ເຄື່ອງທຸ່ນແຮງ ເຮັດໃຫ້ເລື່ອງຍາກໃຫ້ເຂົ້າໃຈໄດ້ງ່າຍຂຶ້ນ ແລະ ຮຽນຮູ້ໄດ້ໄວ, ສ້າງກິດຈະກຳໃໝ່ໆໂດຍມີເຄື່ອງມືດີຈີຕອນ ແລະ ເຕັກໂນໂລຊີເກີດໃໝ່ IT ເປັນສິ່ງທຸ່ນແຮງເໝືອນເຄື່ອງຈັກທີ່ຊ່ວຍໃຫ້ຜູ້ຮຽນຮຽນຮູ້ສິ່ງທີ່ຍາກໄດ້ ແລະ ສູງຂຶ້ນ ໃຊ້ຮູບແບບສະເໝືອນຈິງ.                                         
ການຈັດການສຶກສາໃຫ້ຢູ່ໃນຮູບແບບການບໍລິການ ເຂົ້າເຖິງໄດ້ທຸກທີ່, ທຸກເວລາ ຕົວແບບການຈັດການສຶກ
ສາຈະປ່ຽນໄປຄືກັບການຟັງເພງ ແຕ່ກ່ອນເຄີຍຊື້ເທັບ, ຊີດີ ຫຼື ຜູ້ຮຽນຕ້ອງຈ່າຍເງິນຄ່າຮຽນ ແຕ່ການສຶກສາແບບໃໝ່ ການເຂົ້າເຖິງກິດຈະກຳການຮຽນຮູ້ ຈະຄືກັບການຟັງເພງຜ່ານຢູທູບໂດຍບໍ່ຕ້ອງຈ່າຍເງິນ.
[bookmark: _Toc76372791]1.7.1 ທ່າອ່ຽງເຕັກໂນໂລຊີການສຶກສາໃນອະນາຄົດ
ເຕັກໂນໂລຊີໃນປັດຈຸບັນມີການປ່ຽນແປງຢ່າງວ່ອງໄວ ເຮັດໃຫ້ມີວັດຖຸອຸປະກອນ ແລະ ເທັກນິກວິທີການ   ໃໝ່ໆ ເພື່ອນຳມາໃຊ້ໃຫ້ເກີດປະໂຫຍດຢ່າງບໍ່ມີຂີດຈຳກັດໃນທຸກວົງການ ເຊັ່ນດຽວກັນກັບວົງການສຶກສາທີ່ນຳເອົາ ເຕັກໂນໂລຊີເຫຼົ່ານັ້ນມາໃຊ້ ເພື່ອເພີ່ມປະສິດທິພາບການຮຽນ-ການສອນ ແລະ ການບໍລິຫານວຽກງານ, ການນຳເອົາ ເຕັກໂນໂລຊີເຂົ້າມາມີສ່ວນຮ່ວມໃນການຈັດການຮຽນ-ການສອນເປັນການເພີ່ມພູນ ປະສິດທິພາບທາງການຮຽນໃຫ້ແກ່ຜູ້ຮຽນ ແລະ ໃນສະພາບປັດຈຸບັນການຮຽນ-ການສອນບໍ່ອາດຫຼີກລ້ຽງສິ່ງນີ້ໄດ້ ຄູຈະຕ້ອງໄດ້ປັບປ່ຽນພຶດຕິກຳການສອນຂອງຕົນເອງ ຕ້ອງຍອມຮັບການປ່ຽນແປງທີ່ເກີດຂຶ້ນ ຈຶ່ງຕ້ອງຮຽນຮູ້ເຕັກໂນໂລຊີຕ່າງໆ ແລ້ວວິເຄາະຄວາມເປັນໄປໄດ້ໃຊ້ໃຫ້ເກີດປະສິດທິພາບສູງສຸດ ໃຫ້ເໝາະສົມກັບສະພາບຂອງໂຮງຮຽນທີ່ມີຄວາມພ້ອມໃນລະດັບໜຶ່ງ ຄູຄວນຕ້ອງພັດທະນາຕົນເອງເພື່ອພັດທະນາຜູ້ຮຽນໄດ້ຢ່າງເໝາະສົມ ແລະ ຍຶດຖືຜູ້ຮຽນເປັນສູນກາງ ເພື່ອນຳພາຜູ້ຮຽນໃຫ້ສາມາດຮຽນຮູ້ໄດ້ຢ່າງມີຄວາມສຸກ.
[bookmark: _Toc76372792]1.8 ຄວາມສໍາຄັນຂອງເຕັກໂນໂລຊີຂໍ້ມູນຂ່າວສານ ແລະ ການສື່ສານ
ເຕັກໂນໂລຊີຂໍ້ມູນຂ່າວສານເປັນສິ່ງທີ່ຈຳເປັນ ແລະ ເປັນທີ່ຍອມຮັບໃນຍຸກປັດຈຸບັນ ແລະ ເປັນຍຸກທີ່ໜ່ວຍງານຕ່າງໆ ເຫັນຄວາມຈຳເປັນ ແລະ ໃຊ້ເຕັກໂນໂລຊີຂໍ້ມູນຂ່າວສານໃນການດຳເນີນບໍລິຫານວຽກງານ ແລະ ການຕັດສິນໃຈ ເຊິ່ງໃນຫຼາຍໜ່ວຍງານບໍ່ວ່າຈະເປັນທັງພາກລັດ ແລະ ເອກະຊົນຕ້ອງມີຂໍ້ມູນຂ່າວສານທີ່ດີ ໂດຍມີຂະບວນການບໍລິຫານຈັດການຜ່ານລະບົບຄອມພິວເຕີ ເພື່ອໃຫ້ເກີດປະສິດທິພາບ ນັບຕັ້ງແຕ່ການຜະລິດ, ການຈັດເກັບ, ການປະມວນຜົນ, ການເອີ້ນໃຊ້ ແລະ ການສື່ສານຂໍ້ມູນຂ່າວສານ ລວມເຖິງການແລກປ່ຽນ, ການໃຊ້ຊັບພະຍາກອນຮ່ວມກັນໃຫ້ເກີດຜົນປະໂຫຍດເຕັມທີ່ເຊັ່ນ:
- ຊ່ວຍໃນການຈັດລະບົບຂ່າວສານຈໍານວນມະຫາສານໃນແຕ່ລະວັນ.
- ຊ່ວຍເພີ່ມປະສິດທິພາບການຜະລິດຂໍ້ມູນຂ່າວສານເຊັ່ນ: ການຄໍານວນຕົວເລກທີ່ຫຍຸ້ງຍາກ, ຊັບຊ້ອນ ແລະ ການຈັດລຽງລຳດັບຂອງຂໍ້ມູນ.
- ຊ່ວຍໃນການເກັບຮັກສາຂໍ້ມູນໃນຮູບແບບທີ່ເຂົ້າເຖິງໄດ້ທຸກຄັ້ງ.
- ຊ່ວຍໃນການຈັດລະບົບອັດຕະໂນມັດສໍາລັບການເກັບຮັກສາ, ປະມວນຜົນແລະດຶງເອົາຂໍ້ມູນ.
- ຊ່ວຍໃຫ້ເຂົ້າເຖິງຂໍ້ມູນໄດ້ໄວ ແລະ ມີປະສິດທິພາບສູງ.
- ຊ່ວຍໃນການສື່ສານເຊິ່ງກັນ ແລະ ກັນໄດ້ຢ່າງວ່ອງໄວ, ງ່າຍດາຍ, ຫຼຸດຜ່ອນອຸປະສັກຕໍ່ເວລາ ແລະ ໄລຍະທາງໂດຍການໃຊ້ລະບົບໂທລະສັບ ແລະ ອື່ນໆ.
- ເຕັກໂນໂລຢີຂໍ້ມູນຂ່າວສານ ແມ່ນເຄື່ອງມືທີ່ເປັນກົນລະຍຸດເພື່ອຊິງຄວາມໄດ້ປຽບດ້ານການແຂ່ງຂັນ.
ນອກຈາກຄວາມສໍາຄັນທີ່ກ່າວມາຂ້າງເທິງແລ້ວ ຍັງມີຄວາມສໍາຄັນທີ່ຍິ່ງໃຫຍ່ຕໍ່ການຈັດການສຶກສາ ຄືເຕັກໂນໂລຊີທີ່ກ້າວໜ້າ ແລະ ວ່ອງໄວທີ່ສຸດຄືເຕັກໂນໂລຊີຄອມພິວເຕີ ເຊິ່ງເຂົ້າມາເປັນເຄື່ອງມືທີ່ອຳນວຍຄວາມສະດວກເກືອບທຸກຢ່າງ ແລະ ທີ່ສໍາຄັນຄືການສື່ສານ (Communication), ເຊິ່ງການບໍລິຫານໃນຍຸກປັດຈຸບັນມີການແຂ່ງຂັນກັນສູງ. 
ການເລີ່ມຕົ້ນພັດທະນາຕົນເອງໃນເວລາທີ່ເໝາະສົມ ຄວນເລີ່ມຕົ້ນໃນໄວຮຽນ, ໂຮງຮຽນຈຶ່ງຈຳເປັນຕ້ອງ
ໄດ້ກຽມຄວາມພ້ອມໃຫ້ແກ່ຜູ້ຮຽນ ໃຫ້ມີທັກສະພື້ນຖານພຽງພໍທີ່ຈະຮຽນຮູ້ພັດທະນາຄວາມຮູ້ ແລະ ທັກສະດ້ວຍຕົນເອງ ໃນຂົງເຂດການສຶກສາແມ່ນເນັ້ນໃສ່ການສຶກສາຂັ້ນພື້ນຖານດັ່ງນີ້: 
- ເປັນບຸກຄົນທີ່ຮຽນຮູ້ ແລະ ມີທັກສະໃນການຮຽນຮູ້ທີ່ດີ.
- ເປັນບຸກຄົນທີ່ມີຄວາມຊໍານິຊໍານານໃນຂະບວນການຄິດ ຫຼື ຄິດຢ່າງມີເຫດຜົນ ແລະ ສ້າງຄວາມຮູ້ໃໝ່ດ້ວຍຕົນເອງ.
- ກາຍເປັນຄົນທີ່ມີທັກສະໃນການດໍາລົງຊີວິດໃນສັງຄົມສະໄໝໃໝ່ທີ່ນໍາໃຊ້ເຕັກໂນໂລຢີຂໍ້ມູນຂ່າວສານ ແລະ ການສື່ສານເພື່ອການຮຽນຮູ້, ເພື່ອສ້າງວຽກເຮັດງານທຳ, ສ້າງອາຊີບ.
ດັ່ງນັ້ນ, ເຕັກໂນໂລຊີຂໍ້ມູນຂ່າວສານ ແລະ ການສື່ສານຈຶ່ງມີບົດບາດທີ່ສໍາຄັນໃນການຈັດການສຶກສາ ແລະ ແບ່ງອອກເປັນ 2 ສ່ວນຄື:
1) ດ້ານການບໍລິຫານຄວາມສາມາດໂດຍນໍາ ICT ມາເປັນເຄື່ອງມືຊ່ວຍການເຮັດວຽກເພື່ອເພີ່ມປະສິດທິພາບໃນການບໍລິຫານເຊັ່ນ:
- ເຮັດວຽກໄດ້ຢ່າງວ່ອງໄວ, ຫຼຸດເວລາໃນການເຮັດວຽກໃຫ້ໜ້ອຍລົງ.
- ຜົນທີ່ໄດ້ຮັບເພີ່ມຂຶ້ນ ແລະ ໃຊ້ຄົນໜ້ອຍລົງ.
- ຄຸນນະພາບດີຂຶ້ນ.
2) ດ້ານການຮຽນ-ການສອນສາມາດໃຊ້ ICT ເປັນເຄື່ອງມືສຳລັບຄູ ແລະ ຜູ້ຮຽນເຊັ່ນ:
- ສ້າງສື່ການຮຽນ-ການສອນຕ່າງໆໄດ້.
- ເຝຶກທັກສະພື້ນຖານໃນການຮຽນຮູ້ວິຊາອື່ນໆເຊັ່ນ: ຫ້ອງທົດລອງທາງວິທະຍາສາດຄືກັບຫ້ອງຈິງ.
- ໃຊ້ເປັນແຫຼ່ງຮຽນຮູ້ຄືກັບຫ້ອງສະໝຸດຈິງ ທີ່ສາມາດເຂົ້າເຖິງຂໍ້ມູນຂ່າວສານໄດ້ທົ່ວໂລກ.
ຈາກທີ່ໄດ້ກ່າວມາທັງໝົດຂ້າງເທິງສາມາດສະຫຼຸບໄດ້ວ່າ ເຕັກໂນໂລຊີຂໍ້ມູນຂ່າວສານ ແລະ ການສື່ສານມີຄວາມສໍາຄັນຕໍ່ການສຶກສາ ໂດຍສະເພາະຢ່າງຍິ່ງການປະຕິຮູບການສຶກສາທີ່ ເຕັກໂນໂລຊີຂໍ້ມູນຂ່າວສານ ແລະ ການສື່ສານໄດ້ເຂົ້າມາມີບົດບາດສໍາຄັນເພື່ອເພີ່ມປະສິດທິພາບການຮຽນດ້ວຍເຕັກໂນໂລຊີທີ່ເໝາະສົມ, ທັກສະທາງດ້ານ 
ICT ຈຶ່ງເປັນເຄື່ອງມືສໍາຄັນໃນການຂະຫຍາຍຂີດຄວາມສາມາດໃນການຮຽນຮູ້ຕໍ່ໄປ.

